
భారతభూమాతృస్తోత్రమ్

వన్దే మాతరమవ్యక్తాం వ్యక్తాం చ జననీం పరామ్ ।
దీనోఽహం బాలకః కాంక్షే సేవాం జన్మని జన్మని ॥ ౧॥
సాగరాలిఙ్గితాం  లక్ష్మీం జగజ్జనకకన్యకామ్  ।
స్థితాం  హిమనగస్యాంకే పార్వతీమపరాం భజే ॥౨॥
శుభ్రం  ధర్మధ్వజం మాతుః కిం వా రాశీకృతం యశః ।
రౌప్యం వా ముకుటం దివ్యం వన్దేఽహం  తం హిమాలయమ్ ॥ ౩॥
జాహ్నవీయమునాసింధుబ్రహ్మపుత్రశతద్రుభిః    ।
భూదేవీం పఞ్చధారాభిః సతతం సాఽభిషిఞ్చతి ॥ ౪॥
నగాధిపం ధారయంతీం మస్తకే రత్నమద్వయమ్ ।
కాశ్మీరం చ లలాటే భ్రూమధ్యే  నేపాలికాం శుభామ్ ॥ ౫॥
నర్మదాతాపతీవింధ్యసప్తపీఠకమేఖలామ్ ।
పూర్వాపరాచలోరూం చ మలయం పాదపీఠకే ।
మధ్యదేశోదరే గుప్తానక్షయాన్ ధనసఞ్చయాన్ ॥౬॥
అసురాణాం పురీ లంకా దాసీ యచ్చరణయోః కృతా ।
తాం దేవీం భారతీం వన్దే మాతరంవిశ్వపూజితామ్ ॥ ౭॥
ద్రుష్టా  చైవోపనిషదాం  గీతశాస్త్రప్రవర్తకః    ।
షడ్దర్శనప్రవక్తా   చ భగవాన్పాణినిర్మునిః ॥౮॥
వాల్మీకిశ్చ తథా వ్యాసః కాలిదాసో మహాకవిః ।
ఆర్యభట్టశ్చ  భరతః శంకరోఽద్వైతకేసరీ  ॥౯॥
భీష్మరామార్జునా  వీరా నృపౌ రామయుధిష్ఠిరౌ  ।
సావిత్రీ ద్రౌపదీ  సీతా దమయంతీ చ తారకా ॥ ౧౦॥
మహాధాన్యద్వితీయాని రత్నాన్యేతాని భూతలే ।
జననీ భారతీ తేషాం రత్నగర్భా కథం న సా ॥ ౧౧॥

వసున్ధరా  రత్నగర్భా రసా విశ్వంభరా క్షమా ।
సర్వంసహా స్థిరా  చైవ  భారతీ భూసుకన్యకా ॥ ౧౨॥
రత్నాకరః స్వయం భక్త్యా ముక్తోపాయనపూర్వకమ్ ।
చరణాన్క్షాలయత్యస్యా  అతంద్రశ్చ  దివానిశమ్ ॥ ౧౩॥
కైలాసద్వారకాధీశౌ  రామేశ్వరపురీశ్వరౌ ।
ద్వారపాలా బభూవుశ్చ సౌభాగ్యం మాతురద్భుతమ్ ॥ ౧౪॥
పోష్యన్తి సదా మాతుః పర్వతస్తనమండలాత్ ।
నిఃసృతాశ్చ పయోధారాః సంతతీనాం పరంపరాః ॥ ౧౫॥
పుత్రవత్సలతా  మాతురగాధా హరిణా స్వయమ్ ।
అవతీర్యోదరే సోఢం గర్భదుఃఖం పునః పునః ॥ ౧౬॥
మరణే జన్మకాలే చ ముమూర్షుర్నవబాలకః  ।
త్వదంకే చైవ  సంశేతే అహో వత్సలతా తవ ॥ ౧౭॥
పద్మాలయా త్వమేవాసి త్వమేవ చ సరస్వతీ ।
అన్నపూర్ణా త్వమేవాసి త్వమేవ చ శివా సతీ ॥ ౧౮॥
త్వదృక్షాః కల్పవృక్షాశ్చ చిన్తామణిశిలాః శిలాః ।
త్వద్వనం నందనం సాక్షాత్సాక్షాత్త్వం స్వర్గదేవతా  ॥ ౧౯॥
ప్రతిజన్మని  మే చిత్తం విత్తం దేహశ్చ సంతతిః ।
త్వత్సేవానిరతా భూయుర్మాతా త్వం కరుణామయీ ॥౨౦॥
న మే వాంఛాఽస్తి యశసి విద్వత్త్వే న చ వా సుఖే ।
ప్రభుత్వం  నైవ  వా స్వర్గే మోక్షేఽత్యానందదాయకే ॥౨౧॥
పరం చ భారతే జన్మ మాన్వస్య చ వా పశోః ।
విహంగస్య చ వా జన్తోర్వృక్షపాషాణయోరపి ॥౨౨॥
నిరన్తరం భవతు మే మాతృసేవాంశభాగ్యభాక్ ।
ఏషైవ  వాఞ్ఛా హృదయే సాక్షీ సర్వాత్మకః ప్రభుః  ॥౨౩॥
ఇతి శ్రీభారతభూమాతృస్తోత్రం   సమ్పూర్ణం

